

Navarra Suma talde parlamentarioari atxikitako foru parlamentari Cristina Ibarrola Guillén andreak idatzizko galdera egin du, Nafarroako Parlamentuko 5113 irteera-zenbakiarekin erregistratua, 2022ko irailaren 26an (10-22/PES-279 galdera), jakin nahi baitu ea Kontu-hartzailetza Nagusiko Zuzendaritza Nagusiak egokitzat jotzen duen Osasunbidea-Nafarroako Osasun Zerbitzuak fakturak ordaindu izana osasun arloko kontu-hartzailetza delegatuak eragozpen-ohar etengarria emanik. Hona Ekonomia eta Ogasun Departamentuko kontseilariak ematen dion informazioa:
Galderan aipatzen diren fakturak nonbait Efficold enpresak igorritakoak dira, Osasunbidea-Nafarroako Osasun Zerbitzuak 2020ko bigarren seihilekoan erositako 499.400 maskararen truke. Hala baldin bada, komeni da adieraztea egindako jarduketak onesteko espedienteari buruzkoa zela kontu-hartzailetza delegatuaren eragozpen-oharra, eta inola ere ez fakturen ordainketari buruzkoa, zeren eta, larrialdiko prozeduraren bidezko adjudikazioa izanik, guztiz legezkoa baita jarduketak gauzatzea dagokien espedientea izapidetu baino lehen. 
Fakturen ordainketari dagokionez, jasorik dago nola maskaren hornidura egin zen eta faktura onartu zen. Kontratu Publikoei buruzko 8/2018 Foru Legearen 155. artikulua aplikatuta, faktura 30 egun naturaleko epean ordaindu behar da, erregistroan jasotzen den egunetik hasita. Prestazioak gauzatu egin ziren eta hitzartutako baldintzak bete ziren, eta, beraz, dagozkien fakturak ordaindu izana ezin da ezegokitzat edo ordenamendu juridikoaren kontrakotzat kalifikatu.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.
Iruñean, 2022ko urriaren 24an.

